
























































जून : १९५८ + २९ : 
  

  जिनके अंतर में आत्मा के अतीन्द्रिय आनंद का स्वसंवेदन हुआ--ऐसे सम्यग्दृष्टि-ज्ञानी 

धर्मात्मा जानते हैं कि मेरा आत्मा वेदक होकर अपने ज्ञान-आनन्द के निराकुल स्वाद का ही वेदन 

करनेवाला है; मेरे ज्ञान-आनन्द से भिन्न अन्य कोई वेदन मुझमें नहीं है । मेरे ज्ञाग-आनन्द के वेदन 

में आकुलता के वेदन का भी अभाव है; तो फिर पुद्गल-जन्य रोगादि बवेदना तो कहाँ 

रही ?--इसप्रकार निःशंकरूप से अपने सहज अनाकुल ज्ञान का ही निरंतर वेदन होने से ज्ञानी के 

अन्य वेदना का भय नहीं होता। 

देखो, इस समय जोरों से इन्फ्लुएन्जा रोग फल रहा है, और लोग चारों ओर भयभीत हो गये 

हैं; किन्तु धर्मी तो जानते हैं कि इस रोग की वेदना तो शरीर में है; लेकिन जब यह जड़ शरीर ही मेरा 

नहीं है तो फिर मुझे रोग की वेदना कैसी ? मैं तो अपने सहज ज्ञान का ही बेदन करता हूँ; ज्ञान ही 

मेरा शरीर है। मेरे ज्ञान शरीर में यह इन्फ्लुएन्जा आदि रोग प्रवेश ही नहीं कर सकते तो वहाँ मुझे 

वेदना का भय कहाँ से होगा ? 

वेद्य-वेदक दोनों अभेद होते हैं; अर्थात्‌ आत्मा वेदक होकर अपने भाव का वेदन करता है 

किन्तु शरीर का वेदन नहीं कर सकता । अपने से भिन्न वस्तु की वेदना अपने को कैसे हो सकती है ? 

धर्मी का आत्मा तो अपने से अभिन्न ऐसे ज्ञान का ही बेदन करता है; उस ज्ञान वेदन में किसी बाह्य 

वेदना का प्रवेश ही नहीं है; तो फिर ज्ञानी को वेदना का भय कैसे होगा ? इस शरीर का छेदन- भेदन 

हो, इसमें रोग हो या बिच्छू डंक मार दे तो उसकी बेदना का बेदन धर्मी को नहीं है । निर्बलता के 
कारण किंचित्‌ अरुचि या द्वेष हो जाये, तथापि उस द्वेष का अपने ज्ञानस्वरूप के साथ एकत्वरूप 

वेदन नहीं करते; द्वेष से भिन्न ज्ञानभाव का ही अपने में एकत्वरूप से वेदन करते हैं ।--इसप्रकार 

ज्ञानवेदन में नि:शंकरूप से वर्तते हुए धर्मात्मा को अन्य किसी बाह्य वेदना का भय नहीं होता | 

“वबेदना'' में अनुकूल तथा प्रतिकूल दोनों वेदनाएं लेना चाहिये। जैसे--चाहे जैसी 

प्रतिकूलता की वेदना में भी धर्मात्मा अपने स्वरूप की श्रद्धा से नहीं डिगते; उसीप्रकार चाहे जैसी 

अनुकूलताओं से समूह उपस्थित हों, तथापि वे उनके वेदन में संयोग के उपभोग में--सुखबुद्धि 

पूर्वक एकाग्र होकर अपने स्वरूप को श्रद्धा को नहीं छोड़ते | हर्ष-शोकरूप विकार का जो क्षणिक 

वेदन है, उससे भिन्न अपने ज्ञानस्वरूप को जाना है और आत्मा के अतीन्द्रिय आनन्द के अंश का 

वेदन हुआ है, वहाँ बाह्य रोगादि वेदना का भय धर्मात्मा को नहीं होता । हम तो आत्मा के अतीन्द्रिय 

आनन्द का वेदन करनेवाले हैं; हर्ष -शोक का वेदन हमारा नहीं है; उस विकारी वेदना का मेरे 

ज्ञानस्वरूप में प्रवेश नहीं है; और बाह्य में जो रोगादि होते हैं, वे तो मुझसे बाहर ही हैं, उनकी वेदना 
मुझे नहीं है ।--ऐसे भेदज्ञान में धर्मात्मा को कभी बेदना का भय नहीं होता। 

जिसमें जो भरा हो, उसमें उसी का वेदन होता है। धर्मी जानते हैं कि मेरे आत्मा में तो 

आनन्द और शांति ही भरे हैं; इसलिये आत्मसन्मुख दृष्टि में मुझे अपने आनन्द और शांति का ही 

वेदन है ।--ऐसा जानने से धर्मी क्षणिक हर्ष-शोक जितने बेदन में एकाकार नहीं होते मेरे ज्ञान में 

अन्य किसी वस्तु का प्रवेश ही नहीं है; तो फिर उसका वेदन मुझे कैसे हो सकता है ? अज्ञानी तो 

हर्ष-शोक के क्षणिक बेदन में ऐसा एकाकार हो जाता है कि--ज्ञानानंदस्वरूप को बिलकुल भूल 

ही जाता है; हर्ष-शोक से भिन्न उसे कोई वेदन भासित नहीं होता; इसलिये हर्ष-शोक के बेदन में 

ही एकाकाररूप से वर्तता हुआ वह कर्मों से बँधता है। और ज्ञानी-धर्मात्मा ने हर्ष -शोक से पार 

चैतन्य के आनन्द के वेदन को जाना है, इसलिये उस हर्ष-शोक के वेदन के समय भी उसमें 

एकाकाररूप से परिणमित होते ही नहीं, उससे भिन्नरूप रहकर ज्ञान में ही एकता करके ज्ञान का 

वेदन करते हैं ।इसलिये उस ज्ञान वेदन की मुख्यता से धर्मी को निर्जरा होती रहती है । धर्मी को ज्ञान 

की मुख्यता वेदन होने से एक उसी का वेदन माना है; और हर्ष-शोक का अल्प बेदन होने पर भी 

वह गौण होने से उसका अभाव गिना है |--इसप्रकार धर्मी को एक ज्ञान वेदना में अन्य वेदना का 

अभाव है, इसलिये उसे वेदना और भय नहीं होता | 

श्रेणिक राजा आदि सम्यक्त्वी जीव नरक में हैं | उनके भी अंतर में चैतन्य दृष्टि से ज्ञान वेदन 

की ही मुख्यता है; शोक का बेदन मुख्य नहीं है; क्योंकि दृष्टि तो अंतरंग चैतन्यस्वभाव पर ही है। 

हर्ष-शोक की वेदना तो ऊपरी भाव हैं; उन ऊपरी भावों द्वारा अंतर में नहीं पहुँचा जाता । उन ऊपरी 

भावों को पार करके धर्मात्मा ने अंतर में प्रवेश किया है-- अंतर्मुख होकर वे अपने आत्मिक ज्ञान- 

आनंद के शांतरस का वेदन करते हैं । 

जिसका वर्णन सुनते हुए भी साधारण प्राणी थरथरा उठें, ऐसी नरक की वेदना में पड़ा हो, 

वहाँ अज्ञानी तो उस वेदना में ही दब जाता है । उस वेदना से भिन्न मेरा चैतन्य तत्त्व है--ऐसी चैतन्य 

की वेदना को वह भूल जाता है । वहाँ ज्ञानी तो उस नरक की बेदना से पार अपने ज्ञानानंदस्वरूप के 

वेदन को वेदता है । ज्ञानानंदस्वरूप की दृष्टि की मुख्यता में शोक के वेदन का उसे अभाव है । किन्तु 

यह बात अंतर की है; लोगों को बाहर से समझ में आना कठिन है । 

देखो, जब पं० बनारसीदासजी अन्तिम दशा में थे, उस समय वे तो अपनी ज्ञानदशा में थे; 

किन्तु कुट॒म्बियों और स्नेहियों को ऐसी शंका हुई कि - इनका जीव निकलने में देर लग रही है, 

इसलिये अवश्य वह किसी वस्तु में अटका है ।पंडितजी उनकी बात समझ गये और तुरन्त इशारे से 

Tele मँगवाकर उस पर लिखा कि-- 

“ज्ञान कुत्तका हाथ मारि अरे मोहना, 

प्रगट्यो रूप अरूप अनंत सु सोहना; 

यह पर्जय के अंत सत्य कर मानना, 

चले बनारसीदास फेर नहिं आवना।'! 

देखो, यह ज्ञानी की अंतरंगदशा! अंतरंग निःशंकतापूर्वक कहते हैं कि--भेदज्ञानरूपी 

भाले द्वारा हमने मोह को छेद डाला है; हम मोह को मारकर जा रहे हैं | एकाध भव में मोक्ष प्राप्त 

करेंगे... और फिर इस संसार में जन्म नहीं लेंगे । देखो, यह ज्ञानी की निर्भयता ! ज्ञानी का अंतरंग 

वेदन बाहर से नहीं जाना जा सकता | 

अहा। चैतन्य के शांत अनाकुल वेदन को चूककर जीव व्यर्थ चिन्ता करके आकुलता का 

ही वेदन करते हैं | किंतु बाहर की जितनी चिन्ता करे, वह सब व्यर्थ है; उसमें मात्र आकुलता के 

वेदन के अतिरिक्त अन्य कुछ नहीं है । इसलिये धर्मी तो निराकुलरूप से अंतर चैतन्यस्वभाव पर 

निःशंक दृष्टि रखकर ज्ञान के सहज वेदन का निर्भयतापूर्वक अनुभवन करते हैं; और “जैसा 

वर्तमान वैसा भविष्य ' '--इस न्याय से उसे ऐसा भी भय नहीं होता कि--'' भविष्य में रोगादि की 

वेदना में मैं दब जाऊंगा ' ' वह तो निःशंक है कि भविष्य में भी मेरे ज्ञानस्वरूप में से ऐसे निराकुल 

ज्ञान का ही वेदन आयेगा, मेरे ज्ञान में अन्य वेदन का अभाव है ।--ऐसी नि:शंकता के कारण 

धर्मात्मा निर्भय हैं, उन्हें बेदना भय नहीं होता । 

[--तदुपरान्त अरक्षा, अगुप्ति, मरण या दुर्घटना आदि सम्बन्धी भय भी सम्यग्दृष्टि को नहीं 

होता--उसका विवेचन अगले अंकों में दिया जायेगा | ( क्रमशः ) 

WR 
बंध का कारण नहीं है। 

ज्ञानी को बंधन क्यों नहीं होता और अज्ञानी को क्‍यों होता है ? उसका स्पष्टीकरण करते 

हुए आचार्य- भगवान कहते हैं कि बाह्य संयोग तो ज्ञानी या अज्ञानी किसी को बंधन के कारण 

नहीं होते | जीवों को अपना अज्ञानभाव ही बंध का कारण है । ज्ञानी तो अपने ज्ञानभावरूप से ही 

परिणमित होते हैं, इसलिये उन्हें बंधन नहीं होता; और अज्ञानी अपने अज्ञानभावरूप परिणमित 

होता है, इसलिये उसे बंधन होता है; ज्ञानी और अज्ञानी के अंतर परिणमन का महान अंतर पूज्य 
गुरुदेव ने इस प्रवचन में बतलाया है । 

[--समयसार-बंध अधिकार के प्रवचन से ] 

  

  

  

  

    

    

      
  

  अंतर्मुख होने पर जहाँ ज्ञानस्वभावी आत्मा का परिचय हुआ, वहाँ धर्मी ने अपने आत्मा को 

पर से भिन्न जाना; और रागादि परभावों से भी आत्मस्वभाव की भिन्नता ज्ञात की। अब, उस 

अंतर्मुख ज्ञानस्वभाव की दृष्टि से वह ज्ञानभावरूप ही परिणमित होता है; अल्प रागादि हों, उनमें 

तनन्‍्मयरूप से परिणमित नहीं होता। ऐसे ज्ञानी धर्मात्मा बाह्य भोगोपभोग की सामग्री में रहते हों, 

तथापि उन्हें अज्ञानजनित बंधन नहीं होता । संयोग, ज्ञानी को अज्ञानरूप परिणमित नहीं कर सकते; 

इसलिये संयोग के कारण बंधन नहीं होता । अज्ञानी, संयोग के समय ज्ञान को भूलकर पर के साथ 

एकत्वबुद्धि से राग में लीन होकर अज्ञानभावरूप परिणमित होता है; इसलिये उसे अपने अज्ञान 

भाव के कारण बंधन होता है । 

पर संयोग के निमित्त से ज्ञानी को बंधन नहीं होता;--वह समझाने के लिये यहाँ शंख का 

दृष्टान्त दिया है। जैसे शंख अपने स्वभाव से सफेद है; लाल-काली वस्तु खाने पर भी उसकी 

सफेदी नष्ट नहीं होती, अर्थात्‌ काले रंग की वस्तु खाने से वह काला नहीं हो जाता; उसी प्रकार 

उज्ज्वल ज्ञानभावरूप परिणमित ज्ञानी, पर संयोग में स्थित दिखाई दें, तथापि वह परद्र॒व्य उसके 

ज्ञान को अज्ञानरूप नहीं कर सकता; क्योंकि कोई भी द्रव्य अन्य द्रव्य को निमित्त होकर परभाव 

स्वरूप परिणमित नहीं कर सकता, और परद्र॒व्य से लाभ-हानि माननेवाला अज्ञानी जीव, भगवान 

  का स्मरण करता हो, उस समय भी उसके तो अज्ञानभाव के कारण उसे बंधन ही होता है; वह स्वयं 

अपराधी होने से बन्धन में पड़ता है । 

कोई तिर्यच-बैल का जीव सम्यक्त्वी हो और खेत में फिरता हुआ हरी फसल चरता हो, 

तथापि उस समय भी अंतर में ज्ञानानन्दस्वभाव की दृष्टि वर्तती है; इसलिये उसे अज्ञानजनित बंधन 

नहीं होता । और अन्य कोई रागादि से धर्म माननेवाला मिथ्यादृष्टि जीव कदाचित्‌ पींछी लेकर पर 

जीव की दया के शुभपरिणाम में वर्तता हो, तथापि उस समय भी अपने अज्ञान भाव के कारण उसे 

बंधन ही होता है। पर की क्रिया मेरी--ऐसा मानकर राग में लीनतारूप वर्तन होने से अज्ञानी 

प्रतिक्षण बंधता है और ज्ञानी तो ज्ञानानन्दस्वरूप में एकत्वरूप से वर्तते हुए प्रतिक्षण कर्मों से मुक्त 

होते ही रहते हैं । 
ज्ञानी को बाह्य क्रिया के संयोग में स्थित देखकर ' “उस संयोग के कारण अज्ञानी को बंधन 

होता होगा ' '--ऐसी कल्पना अज्ञानी करता है; किन्तु उससमय भी ज्ञानी तो संयोग से पार अपने 

ज्ञानस्वभाव की दृष्टि से ज्ञानभावरूप परिणमित होते हुये कर्मों से मुक्त होते ही जाते हैं; उस 

TAT की पहिचान अज्ञानी को नहीं है | संयोग कम हुए, इसलिये बंधन कम हो गया और संयोग 

बढ़े, इसलिये बंधन में वृद्धि हु;--ऐसा अज्ञानी ही बाह्यदृष्टि से देखते हैं, किन्तु वस्तुस्थिति ऐसी 

नहीं है। 

हाथ में तलवार का संयोग हो, तो ज्ञानी का ज्ञान बदलकर अज्ञानरूप हो जाये--ऐसा नहीं 

है; और लाखों वर्ष तक द्रव्यलिंग धारण करके शुभराग में वर्ते तो उससे कहीं अज्ञानी का अज्ञान 

छूटकर ज्ञान हो जाये--ऐसा नहीं है | स्वयं अंतर्मुख होकर ज्ञानरूप परिणमित ज्ञानी को अज्ञानरूप 

करने में कोई परद्व॒व्य समर्थ नहीं है; और स्वयं अज्ञानभावरूप वर्तते हुए अज्ञानी को ज्ञानरूप करने 

में भी कोई परद्रव्य समर्थ नहीं है। 

जैसे--सफेद शंख भी जब अपने आप सफेदी छोड़कर कालिमारूप परिणमित हो, तब 

वह स्वयं काला होता है; भले ही वह उस समय काली वस्तु खाता हो अथवा न खाता हो, किन्तु 

वह स्वयं कृत कृष्ण भावरूप होता है, कोई परद्र॒व्य उसे कृष्णरूप परिणमित नहीं करता । उसी प्रकार 

जो जीव स्वयमेव अपने ज्ञानभाव को छोड़कर जब अज्ञानरूप परिणमित होता है, उससमय अपने 

स्वयं कृत अज्ञानभाव से ही वह अज्ञानी होता है, किन्तु कोई परवस्तु उसे अज्ञानरूप नहीं करती । 

परवस्तु का संयोग हो अथवा न हो; तथापि स्वयं-कृत अज्ञानभाव के कारण वह जीव स्वयं ही 

  अज्ञानी होता है । इसप्रकार जीव अपने स्वयं कृत भाव से ही ज्ञानरूप अथवा अज्ञानरूप परिणमित 

होता है । और जिसे बंधन होता है, उसे अपने अज्ञानभाव के कारण ही बंधन होता है । ज्ञानी को तो 

ज्ञानभाव होने से बंधन होने की शंका ही नहीं उठती ।--इसप्रकार ज्ञानभाव में निःशंकरूप से वर्तता 

हुआ ज्ञानी कर्म से नहीं बँधता, किन्तु उसके कर्मों की निर्जरा होती जाती है। 

ज्ञानी की अदभुत अंतर-परिणति | 

ज्ञानी के अंतरंग ज्ञानपरिणाम, राग से भी पार हैं, इसलिये परमार्थतः ज्ञानी राग के कर्ता नहीं 

हैं; ज्ञानी तो ज्ञानपरिणाम के ही कर्ता हैं । अज्ञानी को अकेला राग ही दिखाई देता है, इसलिये ज्ञानी 

को भी वह उसी दृष्टि से देखता है कि--''यह ज्ञानी राग करता है, यह ज्ञानी हर्ष का वेदन करता 

है ''--किन्तु उससमय राग तथा हर्ष से पार ज्ञानी की परिणति वर्तती है, उसे वह अज्ञानी नहीं 

देखता | ज्ञानी की परिणति राग से भिन्न है| जिसे राग से भिन्न ज्ञानभाव का वेदन नहीं है, वह जीव 

ज्ञानी की रागातीत ज्ञानपरिणति को कैसे जान सकेगा ? अंतर आत्मा की गति बहिरात्मा कैसे जान 

सकता है ? ज्ञानी के परिणाम सम्यक्‌दर्शन तथा सम्यकृज्ञान सहित उज्ज्वल हैं, उस उजवलता को 

वे ही जानते हैं, मिथ्यादृष्टि उस उज्ज्वलता को नहीं जानते। यदि ज्ञानी की अंतर परिणति को 

यथार्थरूप से जाने तो जीव को अपने में स्वभाव तथा विभाव का भेदज्ञान हुए बिना न रहे | 

सम्यग्दृष्टि का परम साहस 

चाहे जैसे कठिन परीषह के समय ज्ञानी अपने ज्ञानस्वभाव की श्रद्धा से च्युत नहीं होते; वे 

निःशंकरूप से अपने ज्ञानभाव में ही परिणमन करते हैं । सम्यग्दृष्टि ही ऐसा परम साहस करने में 

समर्थ हैं ;---यह बात इस कलश में कहते हैं :-- 

(शार्दूलविक्रीड़ित) 

सम्यग्दृष्टय. एव साहसमिदं कर्तुक्षमंते परं। 

यद्वज़ेडपिपतत्यमी भयचलतत्रैलोक्यमुक्ताध्वनि। 

सवमेिव निसर्गनिर्भगतया शंकां विहाय स्वयं 

जानंतः स्वमवध्यबोधवपुषं बोधाच्च्यवंते न हि॥१५४॥ 

देखो, यह धर्मी जीव का अंतरंग पराक्रम ! मात्र सम्यग्दृष्टि ही ऐसा परम साहस करने में 

समर्थ हैं कि--जिसके भय से तीन लोक में उथल पुथल मच जाये और वे अपना मार्ग छोड़ 

दें--ऐसा वज्रपात हो, तथापि सम्यग्दृष्टि अपने ज्ञानस्वभाव से च्युत नहीं होते; '' मैं तो ज्ञानस्वरूप 

  हूँ, मेरा ज्ञान शरीर अवध्य है; जगत में कोई उसका घात करने में समर्थ नहीं है ''--ऐसा निःशंकता 

तथा निर्भयतापूर्वक जानते हुए धर्मात्मा अपने ज्ञान- श्रद्धान से विचलित नहीं होते | 

कदाचित्‌ कोई देव आकर ऐसा कहे कि तेरी मान्यता मिथ्या है, इसलिये वह मान्यता छोड़ 

दे; नहीं तो मैं तेरे प्राण हर लूँगा; तो वहाँ भी ज्ञानी धर्मात्मा अपने ज्ञानस्वभाव की श्रद्धा नहीं छोड़ते; 

ज्ञानस्वरूप से च्युत नहीं होते | स्वरूप में निःशंकता होने से वे निर्भय हैं । मैं तो ज्ञानशरीरी हूँ, यह 
जड़ शरीर मेरा है ही नहीं; और मेरे ज्ञानशरीर का घात करने में कोई इस जगत में समर्थ है ही नहीं । 

कदाचित्‌ वज्पात हो और तीनलोक के जीव भय से काँप उठें तो भी वहाँ धर्मात्मा अपने स्वरूप की 

श्रद्धा से विचलित नहीं होते । जगत के साधारण जीव तो भय से काँपने लगते हैं और मार्ग छोड़ देते 

हैं, किन्तु सम्यक्त्वी धर्मात्मा अपने स्वरूप की श्रद्धा से निःशंकतारूप वर्तते हैं; इसलिये वे निर्भय 

हैं, वे अपने मार्ग से च्युत नहीं होते;--ऐसे सम्यक्त्वी धर्मात्मा को निर्जरा होती है। 

कै 

अंतर में चैतन्य के अतीन्द्रिय आनंद को चूककर बाह्य इन्द्रिय विषयों में मूर्छित 

बहिरात्मा निरंतर दुःखी हैं । 

  

  

  

  

  

    

_ और-- 

मेरा सुख मेरे आत्मा में ही है; बाह्य-इन्द्रिय-विषयों में मेरा सुख नहीं है--ऐसी 

अंतर प्रतीति करके धर्मात्मा अंतर्मुख होकर आत्मा के अतीन्द्रिय सुख का स्वाद लेते हैं.... वे 

निरन्तर सुखी हैं । 

  

निज चैतन्य विषय से च्युत होकर बाह्य विषयों में सुख-दुःख की बुद्धि से अज्ञानी 

जीव दिन-रात जल रहे हैं । 
अरे जीवो ! परम आनन्द से भरपूर अपने आत्मा को सम्हालो और आत्मा के शांतरस 

में मग्न होओ। 

      
 



कर्मबंध से छूटने का उपाय 
देखो, आचार्यदेव, कर्मों से छूटने का उपाय बतलाते हैं | ज्ञानस्वरूप के अनुभव 

द्वारा ही आठ कर्मों का नाश होता है। स्वभावसन्मुख दृष्टि होने पर सम्यक्त्वरूपी सूर्य 

उदित हुआ, वहाँ उस सूर्य का प्रताप समस्त कर्मों को नष्ट कर देता है; पूर्व कर्मों का उदय 

होने पर भी सम्यग्दृष्टि को दृष्टि के बल से नवीन कर्मों का किंचित्‌ बंध नहीं होता; किन्तु 

पूर्व कर्मों की निर्जरा ही होती रहती है । 
मिथ्यात्व और अनंतानुबंधी संबंधी-४१ कर्मों का बंध सम्यकृदृष्टि के नहीं होता; 

उदय है, इसलिये बंध होता है--यह बात तो कहीं उड़ गई; उदय के समय चिदानन्द 

-स्वभाव के ओर की दृष्टि के बल से आत्मा उस उदय को खिरा ही देता है; इसलिये वह 

उदय उसे बंध का कारण हुये बिना निर्जरित हो जाता है । जहाँ मिथ्यात्व के बंधन को उड़ा 

दिया, वहाँ चारित्र की आंशिक अस्थिरता के अल्प बंधन की क्‍या गिनती ?--वह भी 

क्रमशः दूर होता ही रहता है । इसप्रकार ज्ञानी को स्वसन्मुख परिणति के कारण कर्मों की 

निर्जरा ही होती है और अल्पकाल में सर्व कर्मों का नाश करके वह सिद्धपद प्राप्त करता 

है |--ऐसी सम्यक्‌दर्शन की महिमा है । (-प्रवचन से ) 

पहले जो बहिरात्मा थे, वे ही अपनी आत्मशक्ति के अवलम्बन द्वारा 

अंतरात्मा होकर परमात्मा हुए हैं। 

=  

परमपूज्य श्री कानजी स्वामी के आध्यात्मिक वचनों का अपूर्व 

लाभ लेने के लिये निम्नोक्त पुस्तकों का-- 

अवश्य स्वाध्याय करें 
मूल में भूल Il) ज्ञानस्वभाव ज्ञेयस्वभाव २॥) 
श्री मुक्तिमार्ग I=) Were RIK 

श्री अनुभवप्रकाश ॥) 6 द्वादशानुप्रेक्षा (स्वामि कार्तिकेयानुप्रेक्षा) २) 
श्री पंचमेरु आदि पूजासंग्रह ।॥।). जैनतीर्थपूजा पाठ संग्रह 
समयसार प्रवचन भाग २ 4 I) कपड़े की जिल्‍्द 8 iF) 
समयसार प्रवचन भाग ३ % IN) भेदविज्ञानसार २) 
प्रवचनसार ५) अध्यात्मपाठ्संग्रह ५) 
EWES ३). समयसार पद्मानुवाद |) 

चिद्विलास १०). निमित्तनैमित्तिकसंबंध क्या है ? =) 
आत्मावलोकन १) €ृ़स्तोत्रत्रयी ॥) 
मोक्षमार्ग-प्रकाशक की किरणें प्र». १०). लघु जैन सिद्धांत प्रवेशिका =) 

द्वितीय भाग २) *आत्मधर्म मासिक लवाजम- ३) 
जैन सिद्धांत प्रश्नोत्तरमाला प्र० ॥-) आत्मधर्म फाइलें १-२-३-५- 

द्वितीय भाग IK) ६-७-८-१० वर्ष 3111) 
जैन बालपोथी |). शासन प्रभाव =) 

हिन्दी आत्मधर्म की फाइलें 
वर्ष १, २, ३, ५, ६, ७,, ८, १० यह आठ फाइलें एक साथ 
लेने वालों को ३०-०-० के बदले २०-०-० में दी जायेंगी। 

wat मिलने का कर 
अतिरिक्त स्वाध्याय ate [डाकव्यय ] सोनगढ़ ( सौराष्ट्र)             
  

मुद्रक--नेमीचन्द बाकलीवाल, कमल प्रिन्टर्स, मदनगंज ( किशनगढ़ ) 

प्रकाशक-- श्री जैन स्वाध्याय मंदिर टूस्ट के लिये--नेमीचन्द बाकलीवाल।


	Introduction
	Parmaatmaa Ki Ghoshanaa
	28. ViruddhaDharmatva Shakti
	DeshVratodhyotanam
	Jinaagam Ka Dhhandhheraa
	Param Shantidaayinee Adhyatm-Bhavana (6)
	SamyagDrushti Ni:Shank Aur Nirbhay Hote Hai
	ParDravya Bandh Ka Kaaran Nahi hai
	KarmBandh Se Chhutane Ka Upaay
	Avashya Swadhyay Karen

